
KICHIK BIZNESNI RIVOJLANTIRISHNING 
NAZARIY-METODOLOGIK ASOSLARI

Dadaboyeva Marg‘uba Mamasoliyevna
Andijon davlat texnika instituti
“Iqtisodiyot” kafedrasi dotsenti, i.f.f.d. (PhD)

Annotatsiya: Mazkur maqolada kichik biznesni rivojlantirishning nazariy-metodologik asoslari tadqiq 
etilgan. Unda kichik biznesning milliy iqtisodiyotdagi o‘rni, iqtisodiy o‘sish, aholi bandligi va innovatsion 
rivojlanishni ta’minlashdagi ahamiyati tahlil qilingan. Shuningdek, xorijiy mamlakatlar tajribasi, kichik biznes 
subyektlarini tasniflash mezonlari hamda O‘zbekistonda sohani qo‘llab-quvvatlash mexanizmlari o‘rganilgan. 
Tadqiqotda tizimli yondashuv, qiyosiy tahlil, iqtisodiy-statistik tahlil va ilmiy umumlashtirish usullaridan foydalanildi. 
Tadqiqot natijalari asosida kichik biznes raqobatbardoshligini oshirish, institutsional muhitni takomillashtirish va 
rivojlanish mexanizmlarini samarali tashkil etish bo‘yicha ilmiy takliflar ishlab chiqildi.

Kalit so‘zlar: kichik biznes, tadbirkorlik, iqtisodiy o‘sish, innovatsiya, raqobatbardoshlik, institutsional 
muhit, davlat qo‘llab-quvvatlashi, investitsiyaviy jozibadorlik.

Аннотация: В статье исследованы теоретико-методологические основы развития малого бизнеса. 
Рассмотрены роль малого бизнеса в национальной экономике, его значение в обеспечении экономического 
роста, занятости населения и инновационного развития. Проанализированы международный опыт, 
критерии классификации субъектов малого бизнеса и механизмы государственной поддержки в 
Узбекистане. В исследовании использованы методы системного подхода, сравнительного и экономико-
статистического анализа, а также научного обобщения. На основе результатов исследования разработаны 
предложения по повышению конкурентоспособности субъектов малого бизнеса, совершенствованию 
институциональной среды и развитию механизмов их устойчивого функционирования.

Ключевые слова: малый бизнес, предпринимательство, экономический рост, инновации, 
конкурентоспособность, институциональная среда, государственная поддержка.

Abstract: This article examines the theoretical and methodological foundations of small business 
development. It analyzes the role of small businesses in the national economy, particularly their contribution to 
economic growth, employment, and innovation development. The study also considers international experience, 
classification criteria of small business entities, and government support mechanisms in Uzbekistan. The 
research applies systematic, comparative, economic-statistical analysis, and scientific generalization methods. 
Based on the findings, recommendations are developed to improve the competitiveness of small businesses, 
enhance the institutional environment, and ensure sustainable development of business entities.

Keywords: small business, entrepreneurship, economic growth, innovation, competitiveness, institutional 
environment, government support, investment attractiveness.

K I R I S H
Bozor iqtisodiyoti sharoitida kichik biznes mamlakat iqtisodiy tizimining muhim va dinamik rivojlanuvchi 

tarkibiy qismi hisoblanadi. Uning samarali faoliyat yuritishi iqtisodiy o‘sish sur’atlarini ta’minlash, yangi ish 
o‘rinlarini yaratish, aholi daromadlarini oshirish, raqobat muhitini shakllantirish hamda hududlarning ijtimoiy-
iqtisodiy rivojlanishida muhim ahamiyat kasb etadi. Shu bois kichik biznesni rivojlantirish masalalari zamonaviy 
iqtisodiy tadqiqotlarning dolzarb yo‘nalishlaridan biri hisoblanadi [4, 5].

O‘zbekistonda so‘nggi yillarda kichik biznes va xususiy tadbirkorlikni rivojlantirish davlat iqtisodiy 
siyosatining ustuvor yo‘nalishlaridan biri sifatida belgilanib, mazkur sohada qulay institutsional muhitni 
shakllantirishga qaratilgan keng ko‘lamli islohotlar amalga oshirilmoqda [1, 2]. Jumladan, tadbirkorlik 
subyektlarining huquqiy himoyasini kuchaytirish, moliyaviy resurslardan foydalanish imkoniyatlarini 
kengaytirish, ma’muriy to‘siqlarni qisqartirish va biznes yuritish sharoitlarini yaxshilash bo‘yicha tizimli chora-
tadbirlar amalga oshirilmoqda [1, 2, 3].

Xususan, Oʻzbekiston Respublikasi Prezidentining 14.09.2023-yildagi “Kichik biznesni rivojlantirishni 
moliyaviy va institutsional qoʻllab-quvvatlash chora-tadbirlari toʻgʻrisida”gi PQ-306-son1 qarori [3] hamda 
Oʻzbekiston Respublikasi Prezidentining 10.11.2023-yildagi “Kichik va oʻrta biznesni moliyaviy qoʻllab-
quvvatlash tizimini takomillashtirish chora-tadbirlari toʻgʻrisida”gi PF-193-son2 Farmonida belgilangan vazifalar 
kichik biznes subyektlarini moliyaviy qo‘llab-quvvatlash, tadbirkorlik infratuzilmasini rivojlantirish va ularning 
raqobatbardoshligini oshirishga qaratilgan muhim institutsional asoslarni belgilab berdi.

Oʻzbekiston Respublikasining 02.05.2012-yildagi “Tadbirkorlik faoliyati erkinligining kafolatlari toʻgʻrisida”gi 
O‘RQ-328-son3 Qonuni hamda mamlakat taraqqiyotining strategik hujjatlarida xususiy sektorni rivojlantirish, 
kichik biznes subyektlarining iqtisodiyotdagi ulushini oshirish va ularning samarali faoliyat yuritishi uchun zarur 
shart-sharoitlarni yaratish ustuvor vazifalar sifatida belgilangan [1].

Zamonaviy iqtisodiyot sharoitida kichik biznesni rivojlantirish masalalari nafaqat iqtisodiy o‘sish 
manbai, balki innovatsion faollikni rag‘batlantirish, yangi ish o‘rinlarini yaratish, eksport salohiyatini 
oshirish va hududiy rivojlanishni ta’minlash omili sifatida ham namoyon bo‘lmoqda [5, 6]. Shu sababli 
kichik biznesni rivojlantirishning nazariy-metodologik asoslarini tadqiq etish, xorijiy tajribani o‘rganish va 
O‘zbekiston sharoitiga mos samarali rivojlantirish mexanizmlarini ishlab chiqish muhim ilmiy vazifalardan 
biri hisoblanadi.

Tadqiqot maqsadi – kichik biznesni rivojlantirishning nazariy-metodologik asoslarini tadqiq etish hamda 
uning samaradorligini oshirishga qaratilgan ilmiy taklif va tavsiyalar ishlab chiqishdan iborat.

Tadqiqot vazifalari:
• kichik biznes tushunchasining iqtisodiy mazmuni va nazariy asoslarini yoritish;

• kichik biznes rivojlanishining zamonaviy yondashuvlarini tahlil qilish;

• xorijiy mamlakatlarda kichik biznesni rivojlantirish tajribasini o‘rganish;

• O‘zbekistonda kichik biznesni qo‘llab-quvvatlash mexanizmlarining amaliy holatini baholash;

• kichik biznesni barqaror rivojlantirish bo‘yicha ilmiy-amaliy taklif va tavsiyalar ishlab chiqish.

M A V Z U G A  O I D  A D A B I Y O T L A R  S H A R H I
Kichik biznesni rivojlantirishning nazariy va metodologik asoslari iqtisodiy fanlarda keng tadqiq etilgan 

bo‘lib, uning shakllanishi tadbirkorlik nazariyasining rivojlanishi bilan uzviy bog‘liqdir. Xorijiy iqtisodiy maktablar 
vakillari tomonidan tadbirkorlikning iqtisodiy mohiyati, uning bozor munosabatlaridagi o‘rni hamda iqtisodiy 
taraqqiyotga ta’siri turli nazariy yondashuvlar asosida yoritilgan.

Tadbirkorlik nazariyasining dastlabki shakllanishida R. Kantilyon, J.B. Sey va A. Smit kabi iqtisodchi 
olimlarning ilmiy qarashlari muhim ahamiyat kasb etadi [15]. R. Kantilyon tadbirkorni bozordagi noaniqlik va 
tavakkalchilik sharoitida faoliyat yurituvchi iqtisodiy subyekt sifatida baholagan [13]. J.B. Sey esa tadbirkorning 
asosiy vazifasini ishlab chiqarish omillarini samarali birlashtirish va iqtisodiy resurslardan unumli foydalanish 
bilan bog‘lagan [14].

Keyingi davr iqtisodiy tadqiqotlarida Y. Shumpeter tadbirkorlikning innovatsion xususiyatiga alohida e’tibor 
qaratib, tadbirkorni iqtisodiy rivojlanishning asosiy harakatlantiruvchi kuchi sifatida talqin qilgan. Uning fikricha, 
yangi mahsulotlar yaratish, ishlab chiqarish usullarini takomillashtirish va yangi bozorlarni o‘zlashtirish iqtisodiy 
o‘sishning muhim manbalari hisoblanadi [10]. Mazkur yondashuv bugungi kunda kichik biznesni innovatsion 
rivojlantirish masalalarini o‘rganishda muhim nazariy asos bo‘lib xizmat qiladi.

Zamonaviy iqtisodiy nazariyalarda kichik biznesning roli uning moslashuvchanligi, bozor o‘zgarishlariga 
tez javob qaytarish qobiliyati, yangi ish o‘rinlarini yaratish va innovatsiyalarni joriy etish imkoniyatlari bilan 
izohlanadi. P. Druker tadbirkorlikni mavjud imkoniyatlardan samarali foydalanishga asoslangan boshqaruv 
jarayoni sifatida baholagan bo‘lsa [11], R. Hisrix tadbirkorlikni yangi qiymat yaratishga yo‘naltirilgan ijodiy va 
iqtisodiy faoliyat sifatida talqin qilgan [12].

Xalqaro tadqiqotlarda kichik biznesning institutsional rivojlanishiga ham alohida e’tibor qaratilgan. 
Xususan, J. Nortning institutsional nazariyasiga ko‘ra, iqtisodiy subyektlar faoliyati samaradorligi ko‘p jihatdan 
huquqiy muhit, rasmiy va norasmiy institutlar hamda davlat boshqaruv mexanizmlariga bog‘liq. Bu yondashuv 
kichik biznesni rivojlantirishda nafaqat tadbirkorlik tashabbusi, balki institutsional sharoitlarni ham hisobga olish 
zarurligini ko‘rsatadi [9].

1	  https://www.lex.uz/uz/docs/-6609110
2	  https://lex.uz/uz/docs/-6658633
3	  https://lex.uz/docs/-2006789

O‘zbekistonlik olimlar tomonidan ham kichik biznes va xususiy tadbirkorlikning nazariy va amaliy jihatlari 
keng o‘rganilgan. D.S. Qosimova tadqiqotlarida kichik biznes subyektlarini tashkil etish, boshqarish va 
ularning iqtisodiy samaradorligini oshirish masalalari yoritilgan [17]. O.A. Aripov ishlarida tadbirkorlik muhitini 
shakllantirish, davlat tomonidan tartibga solish va institutsional qo‘llab-quvvatlash mexanizmlari tahlil 
qilingan [18]. Shuningdek, O.H. Xudoyqulov, M.A. Shanayev va X.M. Israilova tadqiqotlarida kichik biznes 
subyektlarining moliyaviy barqarorligi, iqtisodiy samaradorligi va faoliyat natijalarini baholash masalalari 
o‘rganilgan [19, 20].

Mavjud ilmiy tadqiqotlar tahlili shuni ko‘rsatadiki, kichik biznesning iqtisodiy mohiyati, uning iqtisodiy o‘sish 
va bandlikni ta’minlashdagi roli yetarlicha o‘rganilgan. Biroq zamonaviy sharoitda kichik biznesni rivojlantirishda 
raqamli transformatsiya, innovatsion faollikni oshirish, eksport salohiyatini kengaytirish, investitsiyaviy 
jozibadorlikni kuchaytirish hamda hududlar kesimida rivojlanish mexanizmlarini takomillashtirish masalalari 
qo‘shimcha tadqiqotlarni talab etmoqda.

Shu munosabat bilan mazkur tadqiqotda kichik biznesni rivojlantirishning nazariy-metodologik asoslari 
tizimli va institutsional yondashuvlar asosida tahlil qilinib, xorijiy tajriba hamda O‘zbekiston amaliyoti qiyosiy 
baholanadi.

T A D Q I Q O T  M E T O D O L O G I YA S I
Mazkur tadqiqotda kichik biznesni rivojlantirishning nazariy-metodologik asoslarini o‘rganish hamda 

uning milliy iqtisodiyotdagi o‘rni va rivojlanish omillarini baholash maqsadida tizimli yondashuv, institutsional 
yondashuv, qiyosiy tahlil, iqtisodiy-statistik tahlil, ilmiy abstraksiyalash, tahlil va umumlashtirish usullaridan 
foydalanildi.

Tizimli yondashuv asosida kichik biznes milliy iqtisodiyotning muhim tarkibiy qismi sifatida o‘rganildi. 
Institutsional yondashuv orqali huquqiy muhit, davlat qo‘llab-quvvatlash mexanizmlari va biznes infratuzilmasining 
soha rivojlanishiga ta’siri tahlil qilindi. Qiyosiy tahlil yordamida rivojlangan mamlakatlar tajribasi hamda 
O‘zbekiston amaliyoti taqqoslandi, iqtisodiy-statistik tahlil orqali esa kichik biznesning yalpi ichki mahsulot, 
bandlik, sanoat, xizmatlar va eksportdagi ulushi baholandi.

Tadqiqotning axborot bazasini O‘zbekiston Respublikasining qonun hujjatlari, Prezident farmon 
va qarorlari, Milliy statistika qo‘mitasi ma’lumotlari, OECD, Yevropa Komissiyasi va boshqa xalqaro 
tashkilotlar hisobotlari, shuningdek, mahalliy va xorijiy olimlarning ilmiy tadqiqotlari tashkil etdi [5, 6, 7, 
8, 16].

T A H L I L  V A  N A T I J A L A R
Iqtisodiy rivojlangan mamlakatlar tajribasi shuni ko‘rsatadiki, kichik biznes milliy iqtisodiyotning muhim 

tarkibiy qismi bo‘lib, yalpi ichki mahsulotni shakllantirish, aholi bandligini ta’minlash, raqobat muhitini rivojlantirish 
va innovatsion faollikni oshirishda muhim ahamiyat kasb etadi. Xususan, Yevropa Ittifoqida korxonalarning 
asosiy qismini kichik va o‘rta biznes subyektlari tashkil etib, ular xususiy sektordagi bandlik va iqtisodiy 
faollikning muhim manbai hisoblanadi [7]. AQSH, Germaniya, Yaponiya va Janubiy Koreya kabi mamlakatlarda 
ham kichik biznes iqtisodiy barqarorlikni ta’minlovchi va yangi iqtisodiy imkoniyatlarni shakllantiruvchi muhim 
omil sifatida namoyon bo‘ladi.

O‘zbekistonda so‘nggi yillarda kichik biznesni rivojlantirishga qaratilgan institutsional islohotlar natijasida 
mazkur sektorning iqtisodiyotdagi roli tobora ortib bormoqda. Tadbirkorlik subyektlarini ro‘yxatdan o‘tkazish 
jarayonlarining soddalashtirilishi, soliq ma’murchiligining takomillashtirilishi, moliyaviy resurslardan foydalanish 
imkoniyatlarining kengaytirilishi va raqamli xizmatlarning joriy etilishi kichik biznes subyektlarining faolligi hamda 
raqobatbardoshligini oshirishga xizmat qilmoqda.

Kichik biznes subyektlarini tasniflash mezonlari sohani davlat tomonidan qo‘llab-quvvatlash mexanizmlarini 
shakllantirishda muhim ahamiyatga ega. Xalqaro tajriba tahlili shuni ko‘rsatadiki, turli mamlakatlarda kichik 
biznesni aniqlashda yagona mezon mavjud emas. Ayrim davlatlarda asosiy mezon sifatida xodimlar soni qabul 
qilinsa, boshqa mamlakatlarda yillik aylanma, daromad, aktivlar qiymati va faoliyat turi kabi ko‘rsatkichlar ham 
hisobga olinadi.

Shu munosabat bilan turli mamlakatlarda kichik biznes subyektlarini tasniflash mezonlari quyidagi jadvalda 
keltirilgan.

1-jadval
Turli mamlakatlarda kichik biznes subyektlarini tasniflash mezonlari4 (xodimlar soni va yillik aylanma asosida)

Davlat Mikro korxona Kichik korxona Oʻrta korxona Asosiy mezon

Yevropa 
Ittifoqi

10 nafargacha xodim; 
yillik aylanma yoki balans 
qiymati 2 mln yevro gacha

50 nafargacha xodim; yillik 
aylanma 10 mln yevro gacha

250 nafargacha xodim; 
yillik aylanma 50 mln 

yevro gacha (yoki 
balans 43 mln yevro 

gacha)

Xodimlar soni, 
yillik aylanma, 

balans

AQSH
Yagona mikro toifa mavjud 

emas; tarmoqqa qarab 
belgilanadi

Odatda 500 nafargacha xodim; 
yillik tushum tarmoq boʻyicha 
belgilangan meʼyorlar asosida 

(ayrim sohalarda 7,5 mln 
dollardan 40 mln dollargacha)

Alohida oʻrta biznes 
toifasi mavjud emas

Xodimlar soni va 
yillik tushum

Yaponiya

Sanoatda 20 nafargacha, 
savdo va xizmatlarda 5 

nafargacha xodim; kapital 
va sotuv hajmi boʻyicha 

belgilanadi

Sanoatda 300 nafargacha 
xodim va kapital 300 mln 

iyenagacha; ulgurji savdoda 
100 nafargacha va kapital 100 
mln iyenagacha; chakana va 
xizmatlarda 50 nafargacha va 

kapital 50 mln iyenagacha

Alohida oʻrta biznes 
toifasi ajratilmaydi

Xodimlar soni, 
kapital va sotuv 

hajmi

Janubiy 
Koreya

Tarmoqqa qarab xodimlar 
soni va yillik sotuv hajmi 

belgilanadi

Koʻp tarmoqlarda 50–300 
nafargacha xodim; yillik sotuv 
hajmi belgilangan chegaralar 

asosida

Oʻrta biznes mezonlari 
tarmoq boʻyicha 

belgilanadi

Xodimlar soni, 
yillik sotuv, 

aktivlar

Rossiya
15 nafargacha xodim; 
yillik daromad 120 mln 

rublgacha

100 nafargacha xodim; yillik 
daromad 800 mln rublgacha

101–250 nafar xodim; 
yillik daromad 2 mlrd 

rublgacha

Xodimlar soni va 
yillik daromad

Qozogʻiston
15 nafargacha xodim; yillik 

daromad 30 000 MRP 
gacha

100 nafargacha xodim; yillik 
daromad 300 000 MRP gacha

250 nafargacha xodim; 
yillik daromad 3 mln 

MRP gacha

Xodimlar soni va 
yillik daromad

Oʻzbekiston

Faoliyat turiga qarab: 
ishlab chiqarishda 20 
nafargacha, xizmat 

sohasida 10 nafargacha, 
savdo sohasida 5 

nafargacha xodim; yillik 
jami daromadi 1 mlrd 

soʻmgacha

Faoliyat turiga qarab: 
sanoat tarmoqlarida 50–200 
nafargacha, xizmat va savdo 

sohalarida 25 nafargacha 
xodim; yillik jami daromadi 

1–10 mlrd soʻm

Oʻrta tadbirkorlik 
subyektlari: yillik jami 

daromadi 10–100 mlrd 
soʻm; xodimlar soni va 

faoliyat turi hisobga 
olinadi

Xodimlar soni, 
faoliyat turi, yillik 

jami daromad 
(aylanma)

1-jadval ma’lumotlari tahlili shuni ko‘rsatadiki, turli mamlakatlarda kichik biznes subyektlarini tasniflash 
mezonlari iqtisodiy rivojlanish darajasi, tarmoq xususiyatlari va davlat iqtisodiy siyosati maqsadlaridan kelib 
chiqqan holda shakllangan. Xalqaro amaliyotda kichik biznesni aniqlashda yagona yondashuv mavjud emas, 
ammo aksariyat mamlakatlarda asosiy mezonlar sifatida xodimlar soni va korxonaning yillik aylanma (daromad) 
hajmi qo‘llaniladi.

Yevropa Ittifoqi mamlakatlarida kichik va o‘rta biznes subyektlarini tasniflashda xodimlar soni bilan bir 
qatorda yillik aylanma va balans qiymati ham hisobga olinadi. Bunday ko‘p mezonli yondashuv korxonaning 
haqiqiy iqtisodiy salohiyatini aniq baholash imkonini beradi. Natijada davlat tomonidan ko‘rsatiladigan moliyaviy 
va institutsional ko‘mak choralari korxonalarning real ehtiyojlariga mos ravishda yo‘naltiriladi.

AQSH tajribasida kichik biznes subyektlarini belgilashda asosiy e’tibor tarmoq xususiyatlariga qaratiladi. 
Ya’ni, turli iqtisodiy sohalar uchun xodimlar soni va yillik tushum bo‘yicha alohida me’yorlar belgilanadi. Bu 
yondashuv har bir tarmoqning kapital sig‘imi, ishlab chiqarish xususiyati va bozor hajmini inobatga olish 
imkonini beradi.

4	  Manba: European Commission SME Definition; U.S. Small Business Administration Size Standards; OECD SME and Entrepreneurship 
materials; 2.	 Oʻzbekiston Respublikasi Prezidentining 10.11.2023-yildagi “Kichik va oʻrta biznesni moliyaviy qoʻllab-quvvatlash 
tizimini takomillashtirish chora-tadbirlari toʻgʻrisida”gi PF-193-son Farmoni // URL: https://lex.uz/uz/docs/-6658633

Yaponiya va Janubiy Koreya tajribasi kichik biznes subyektlarini baholashda nafaqat mehnat resurslari, 
balki kapital hajmi, sotuv ko‘rsatkichlari va aktivlar qiymati kabi mezonlarning ham muhimligini ko‘rsatadi. 
Mazkur mamlakatlarda kichik biznesni qo‘llab-quvvatlash siyosati asosan innovatsion rivojlanish, texnologik 
yangilanish va eksport salohiyatini oshirishga yo‘naltirilgan.

Rossiya va Qozog‘iston tajribasida kichik biznesni tasniflashda xodimlar soni va yillik daromad asosiy 
mezon sifatida belgilangan. Ushbu yondashuv O‘zbekiston amaliyotiga yaqin bo‘lib, kichik biznes subyektlarining 
hajmini baholashda mehnat resurslari va iqtisodiy natijalarni birgalikda hisobga olish zarurligini ko‘rsatadi.

O‘zbekistonda kichik biznes subyektlarini tasniflashda xodimlar soni, faoliyat turi hamda yillik jami daromad 
ko‘rsatkichlaridan foydalaniladi. Bu yondashuv ishlab chiqarish, xizmat ko‘rsatish va savdo sohalarining o‘ziga 
xos xususiyatlarini hisobga olish imkonini beradi. Biroq xalqaro tajriba tahlili shuni ko‘rsatadiki, kichik biznesning 
iqtisodiy salohiyatini yanada aniq baholash uchun yillik aylanma, aktivlar hajmi, eksport faolligi va innovatsion 
ko‘rsatkichlarni ham kengroq qo‘llash maqsadga muvofiq.

Jadval ma’lumotlarining qiyosiy tahlili asosida aytish mumkinki, rivojlangan mamlakatlarda kichik biznesni 
tasniflash tizimi asosan korxonaning miqdoriy ko‘rsatkichlari bilan birga sifat ko‘rsatkichlarini ham qamrab 
oladi. Bu esa davlat qo‘llab-quvvatlash choralarini manzilli amalga oshirish, statistik hisobni takomillashtirish va 
iqtisodiy siyosat samaradorligini oshirish imkonini beradi.

Shu nuqtayi nazardan, O‘zbekistonda kichik biznes subyektlarini tasniflash tizimini yanada takomillashtirishda 
xalqaro tajribadan kelib chiqib, xodimlar soni va yillik aylanma ko‘rsatkichlarini birgalikda baholash, shuningdek, 
innovatsion va eksportga yo‘naltirilgan korxonalar uchun alohida yondashuvlarni ishlab chiqish maqsadga 
muvofiq hisoblanadi.

Shunday qilib, xalqaro tajriba tahlili kichik biznes subyektlarini baholashda xodimlar soni, yillik aylanma, 
moliyaviy ko‘rsatkichlar va faoliyat turi kabi mezonlarni kompleks hisobga olish muhimligini ko‘rsatadi. Biroq 
kichik biznesning iqtisodiyotdagi haqiqiy ahamiyatini faqat tasniflash mezonlari orqali baholab bo‘lmaydi. 
Mazkur sektorning milliy iqtisodiyot rivojiga qo‘shayotgan hissasini aniqlash uchun uning yalpi ichki mahsulot 
shakllanishi, aholi bandligi, ishlab chiqarish, eksport va xizmatlar sohasidagi ulushini tahlil qilish zarur.

Shu nuqtayi nazardan, keyingi bosqichda O‘zbekistonda kichik biznesning iqtisodiyotdagi o‘rni va rivojlanish 
dinamikasi asosiy makroiqtisodiy ko‘rsatkichlar asosida tahlil qilinadi (2-jadval).

2-jadval
Oʻzbekistonda kichik biznes va xususiy tadbirkorlikning asosiy makroiqtisodiy 

koʻrsatkichlardagi ulushi dinamikasi5 (2021–2025-yillar) (foiz hisobida)

Koʻrsatkichlar 2021 2022 2023 2024 2025
YAIMdagi ulushi 54,6 54,3 53,8 53,5 59,2

Bandlikdagi ulushi 73,5 74,1 74,8 75,4 76

Sanoat ishlab chiqarishidagi ulushi 28,7 29,5 30,2 31 31,8

Eksportdagi ulushi 18,6 19,4 20,1 21 21,7

Xizmatlar sohasidagi ulushi 80,2 81 81,7 82,5 83,1

2-jadval ma’lumotlari tahlili shuni ko‘rsatadiki, O‘zbekistonda kichik biznes va xususiy tadbirkorlik milliy 
iqtisodiyotning muhim tarkibiy qismi bo‘lib qolmoqda. Tahlil davrida mazkur sektorning YAIM, aholi bandligi, 
sanoat ishlab chiqarishi, eksport va xizmatlar sohasidagi ishtiroki yuqori darajada saqlanib qolgan.

Jadval ma’lumotlariga ko‘ra, kichik biznesning YAIMdagi ulushi 2021-yilda 56,3 foizni tashkil etgan 
bo‘lsa, 2025-yilda 52,2 foizga teng bo‘lgan. Ushbu ko‘rsatkichning biroz pasayishi kichik biznes ahamiyati 
kamayganini anglatmaydi, balki iqtisodiyot tarkibida yirik sanoat korxonalari, investitsion loyihalar va boshqa 
iqtisodiy subyektlar ulushining ortishi bilan izohlanadi. Shu bilan birga, kichik biznes hanuzgacha mamlakat 
iqtisodiy faolligining asosiy manbalaridan biri bo‘lib qolmoqda.

Kichik biznesning aholi bandligidagi ulushi esa yuqori darajada saqlanib, 2021-yildagi 73,5 foizdan 2025-
yilda 76,0 foizgacha o‘sgan. Bu holat kichik tadbirkorlik subyektlarining yangi ish o‘rinlarini yaratish, aholi 
daromadlarini oshirish va mehnat bozori barqarorligini ta’minlashdagi ahamiyatini ko‘rsatadi.

Sanoat ishlab chiqarishida kichik biznes ulushining 28,7 foizdan 31,8 foizgacha o‘sishi mazkur 
sektorning ishlab chiqarish jarayonlaridagi ishtiroki kengayib borayotganini anglatadi. Bu tendensiya kichik 
korxonalarning qayta ishlash sanoati, mahalliy ishlab chiqarish va kooperatsiya jarayonlaridagi roli ortib 
borayotganini ko‘rsatadi.

5	  Manba: Oʻzbekiston Respublikasi Milliy statistika qoʻmitasi maʼlumotlari asosida muallif ishlanmasi.

Eksport ko‘rsatkichlari tahlili kichik biznes subyektlarining tashqi iqtisodiy faoliyatdagi ishtiroki bosqichma-
bosqich kengayib borayotganini ko‘rsatadi. 2021–2025-yillarda eksportdagi ulushning 18,6 foizdan 21,7 
foizgacha o‘sishi kichik korxonalarning tashqi bozorlarga chiqish imkoniyatlari ortib borayotganidan dalolat 
beradi. Biroq eksport salohiyatini yanada oshirish uchun xalqaro standartlarga mos mahsulot ishlab chiqarish, 
sertifikatlash va marketing imkoniyatlarini rivojlantirish zarur.

Xizmatlar sohasida kichik biznesning ishtiroki eng yuqori ko‘rsatkichlardan birini tashkil etadi. Davr davomida 
mazkur sohadagi ulushning 80,2 foizdan 83,1 foizgacha o‘sishi savdo, transport, axborot texnologiyalari, turizm 
va boshqa xizmat turlarida kichik tadbirkorlik subyektlarining yetakchi o‘rin egallayotganini ko‘rsatadi.

Umuman olganda, 2-jadval tahlili kichik biznes O‘zbekiston iqtisodiyotining barqaror rivojlanishini 
ta’minlovchi muhim omil ekanini tasdiqlaydi. Shu bilan birga, YAIMdagi ulushning pasayish tendensiyasi kichik 
biznesni sifat jihatidan rivojlantirish, ya’ni innovatsion faollik, eksport salohiyati va yuqori qo‘shilgan qiymat 
yaratish imkoniyatlarini kengaytirish zarurligini ko‘rsatadi.

Olib borilgan tahlillar natijasi shuni ko‘rsatadiki, kichik biznesning rivojlanishi mamlakatda shakllangan 
institutsional muhit, davlat tomonidan qo‘llab-quvvatlash mexanizmlari, moliyaviy resurslardan foydalanish 
imkoniyatlari va innovatsion salohiyat bilan bevosita bog‘liq. Xalqaro tajriba shuni ko‘rsatadiki, kichik biznes 
subyektlarini baholashda ko‘p mezonli yondashuvdan foydalanish, ya’ni xodimlar soni bilan bir qatorda yillik 
aylanma, moliyaviy ko‘rsatkichlar va innovatsion faollikni hisobga olish samarali natijalar beradi.

O‘zbekistonda kichik biznes iqtisodiyotning muhim drayverlaridan biri sifatida shakllangan bo‘lsa-da, uning 
raqobatbardoshligini yanada oshirish uchun moliyalashtirish imkoniyatlarini kengaytirish, eksport salohiyatini 
kuchaytirish, raqamli texnologiyalarni joriy etish va innovatsion faollikni rag‘batlantirishga qaratilgan chora-
tadbirlarni takomillashtirish talab etiladi.

X U L O S A  V A  T A K L I F L A R
Olib borilgan tadqiqot natijalari shuni ko‘rsatadiki, kichik biznes zamonaviy iqtisodiyotning muhim tarkibiy 

qismi bo‘lib, iqtisodiy o‘sish, aholi bandligini ta’minlash, raqobat muhitini shakllantirish va innovatsion faollikni 
oshirishda muhim ahamiyat kasb etadi.

Tahlillar natijasida aniqlandiki, kichik biznesning samarali rivojlanishi nafaqat tadbirkorlik tashabbusi, 
balki institutsional muhit, davlat qo‘llab-quvvatlash mexanizmlari, moliyaviy resurslarga kirish imkoniyatlari va 
innovatsion infratuzilmaning rivojlanganlik darajasiga ham bog‘liq.

Xorijiy mamlakatlar tajribasi shuni ko‘rsatadiki, kichik biznes subyektlarini tasniflashda xodimlar soni 
bilan bir qatorda yillik aylanma, aktivlar qiymati va faoliyat turi kabi ko‘rsatkichlardan kompleks foydalanish 
maqsadga muvofiq. O‘zbekistonda ham kichik biznes subyektlarini baholash tizimini xalqaro yondashuvlarga 
yaqinlashtirish sohani davlat tomonidan qo‘llab-quvvatlash samaradorligini oshirishga xizmat qiladi.

O‘zbekistonda kichik biznesning YAIM, bandlik, sanoat, xizmatlar va eksportdagi ulushi ortib borayotgani 
mazkur sektorning milliy iqtisodiyotdagi strategik ahamiyatini tasdiqlaydi. Shu bilan birga, moliyaviy resurslardan 
foydalanish, innovatsion faollik, eksport salohiyati va zamonaviy boshqaruv masalalari sohaning dolzarb 
muammolari sifatida saqlanib qolmoqda.

Tadqiqot natijalari asosida quyidagi takliflar ishlab chiqildi:
• kichik biznes subyektlarining moliyaviy resurslardan foydalanish imkoniyatlarini kengaytirish, imtiyozli 

kreditlash va kafolat mexanizmlarini takomillashtirish;
• kichik biznesni tasniflashda xodimlar soni bilan bir qatorda yillik aylanma, aktivlar va innovatsion faollik 

ko‘rsatkichlarini hisobga olish;
• innovatsion tadbirkorlikni rivojlantirish, raqamli texnologiyalarni joriy etish va startap loyihalarini qo‘llab-

quvvatlash;
• kichik korxonalarning eksport salohiyatini oshirish va tashqi bozorlarga chiqish imkoniyatlarini kengaytirish;
• tadbirkorlarning boshqaruv, marketing va moliyaviy savodxonlik ko‘nikmalarini rivojlantirish.
Umuman olganda, kichik biznesni barqaror rivojlantirish uchun davlat tomonidan yaratilgan qulay 

institutsional muhit, innovatsion yondashuvlar va bozor mexanizmlarini uyg‘unlashtirish zarur. Bu esa milliy 
iqtisodiyotning raqobatbardoshligi va barqaror o‘sishini ta’minlashga xizmat qiladi.

